
Samkeppnistaða íslensk sjávarútvegs 

Erindi flutt á aðalfundi Landssambands íslenskra útgerðarmanna 31. október 2003.

Þorsteinn Már Baldvinsson

Fundarstjóri, félagar í LÍÚ og aðrir fundarmenn. Ég ætla hér í dag að falla lítillega um sameppnisstöðu íslensk sjávarútvegs á alþjóðavetvangi. 

Í mínum huga fer samkeppni í greininni stöðugt harðnandi og forskot okkar vegna hagvæms fiskveiðistjórnunarkerfis fer stöðugt minnkandi samhliða því að aðrar þjóðir taka upp kerfi sem er líkt okkar. 

Samkeppni á matvörumarkaði eykst stöðugt. Kaupendur afurða okkar stækka og einstakir viðskiptavinir okkar hafa mikil áhrif á afkomu fyrirtækjanna vegna stærðar sinnar.

Hinn almenni neytandi hefur minni þekkingu á fiski en áður og á æ erfiðara með að greina á milli tegunda. Hvorki markaðurinn né löggjafinn leitast við að upplýsa neytandann og í raun er neytendanum torveldað að afla sér upplýsinga um raunverulegan uppruna og innihald þess sem er í ákveðnum tegundum afurða.

Stjórnkerfi fiskveiða

Framseljanlegt aflamarkskerfi með ströngum endurnýjunarreglum fiskiskipa gaf Íslendingum kost á því að standa framar öðrum í uppbyggingu öflugs sjávarútvegs. Það gerði útgerðinni mögulegt að skipuleggja hvernig nýta ætti þær heimildir sem þeim var úthlutað og afla vinnslunni stöðugs hráefnis allt árið um kring. Þetta skilaði sér síðan áfram inn í öflugt markaðsstarf.

Ef við lítum í kringum okkur, má sjá að undanfarna áratugi hefur orðið mikil breyting á fiskveiðistjórnun flestra ríkja við Norður-Atlantshaf. Horfið hefur verið frá óheftum veiðum og/eða sóknarmarkskerfum og reglur settar um aðgang skipa að auðlindum hafsins. Stjórnvöld ríkjanna hafa reynt að takmarka heildaraflann til að ná jafnvægi á milli ástands fiskistofna og veiða. Óheftar veiðar og sóknarmarkskerfi ollu því að ofveiði var viðvarandi. 

Hin síðari ár hefur þróunin þannig verið sú að ríki hafa verið að taka upp fiskveiðistjórnunarkerfi sem eru á einhvern hátt lík okkar kerfi, þ.e. aflamarkskerfi með framsali. Þau lönd sem þegar hafa tekið upp slík kerfi í einhverskonar mynd eru t.d. Kanada, Grænland, Evrópusambandslöndin, Alaska og Nýja-Sjáland, auk Noregs, en þar er nú hvatt til sameiningar aflaheimilda til að draga úr sókn og minnka flotann. Nú síðast hafa verið gerðar breytingar varðandi strandveiðiflotann í Noregi. 

Svo virðist sem við Íslendingar höfum verið framsýnir á þeim tíma sem fiskveiðistjórnunarkerfið var tekið í notkun, en í dag er ljóst að við höfum ekki það forskot sem við áður höfðum varðandi fiskveiðistjórnun.

Ég listaði upp hér á nokkrar glærur samanburð milli íslands og nokkurra ríkja. Í grunninn sýna myndirnar hvernig aðrar þjóðir hafa tekið upp fiskveiðistjórnunarkerfi í líkingu við okkar.

Floti okkar hefur tekið miklum breytingum í rétta átt, en floti annarra ríkja er samt sem áður nýrri og öflugri í flestum tilfellum.

Tæknistig okkar í veiðum hefur lengi haldið okkur ofarlega í samkeppninni en nágrannaþjóðirnar eru orðnar samhliða okkur í þeim efnum.

Einnig set ég hér fram samanburð á kostnaði viðkomandi landa þar sem mér finnst halla á Íslendinga í stórum liðum. Kostnaður Íslendinga er í mörgum tilfellum mun meiri en annars staðar. 

Launakostnaður 

Laun á Íslandi eins og laun og uppboðsverð aflaheimilda á rússneskum togskipum.

Olíukostnaður

Flutningskostnaður

Í samanburði við nálægar þjóðir hefur samkeppnisstaða okkar versnað þegar horft er á útgerðarhliðina. 

Vinnsla

Þegar horft er til samkeppnishæfni okkar Íslendinga á vinnslusviðinu er ljóst að við verðum að halda vel á spöðunum til að vera áfram í fararbroddi. Í gegnum tíðina höfum við haft umtalsvert forskot á helstu samkeppnislönd okkar vegna þess hversu tæknivædd vinnsla okkar er. Við höfum líka haft gott fólk með mikla þekkingu á fiskiðnaði sem hefur gert okkur kleift að nýta okkur tæknina. Þekkingin eykur sveigjanleika í afurðavali sem aftur hefur styrkt okkur í samkeppninni úti á mörkuðunum. 

Í dag stöndum við hins vegar frammi fyrir samkeppni sem gjörbreytir öllum okkar hugsanagangi. Samkeppni við óteljandi mannshendur sem geta framleitt nánast hvaða afurðir sem er með ásættanlegum gæðum. Kína er farið að selja inn á Evrópu afurðir sem standast gæði þarlendra stórmarkaða og þeir geta framleitt þessar afurðir fyrir vinnulaun sem eru aðeins brot af því sem við þekkjum. Veiðar, vinnsla og markaðsfærsla eru og hafa alltaf verið nátengd í íslenskum sjávarútvegi. Ef við aðskiljum alveg útgerð og vinnslu, eins og umræðan hefur á stundum snúist um, flytjum við ákvörðunina um hvort flytja á út fullunnið hráefni eða heilan fisk, frá markaðsdeildum fyrirtækjanna niður á bryggju. Vinnslan mun þá vera í beinni samkeppni við vinnslurnar í Kína um hráefnið af Íslandsmiðum. Ég held að við yrðum undir í þessari samkeppni og ég vildi ekki þurfa afla fiskvinnslunni á Íslandi hráefnis á þeim grunni.

Samningurinn um tollfrjálsan aðgang að mörkuðum EU

Okkar helsti styrkur og okkar mesta forskot á aðrar þjóðir til sölu afurða inn á Evrópu eru einstæðir samningar um tolla. Í staðinn höfum við látið af hendi tiltölulega litlar veiðiheimildir í íslenskri lögsögu. Það veldur mér ákveðnum áhyggjum að íslensk stjórnvöld hafa þrátt fyrir þennan samning, sem er einn sá mikilvægasti fyrir íslenskan útflutning, búið svo um hnútana að torvelt er fyrir erlendar útgerðir að nýta sér umræddar heimildir með arðbærum hætti. Tæknilegar hindranir og kostnaður vegna eftirlits er þannig að mikillar óánægju gætir meðal aðildarþjóða að samningnum. Sem dæmi þá kemur ekki erlent skip til veiða í íslenskri lögsögu öðruvísi en svo að um borð sé eftirlitsmaður allan þann tíma sem skipið er að veiðum. 

Á Íslandi sjáum við að eftirlitsiðnaður er í örum vexti. Allt á að vera gert nákvæmlega eins og stendur í tilskipunum EU þrátt fyrir að þær séu samdar um allt annan iðnað og aðrar aðstæður en við búum við. Íslenskir aðilar innan viðkomandi iðnaðar eru ekki hafðir með í ráðum um útfærslu og framkvæmd tilskipananna. Oft á tíðum virðist sem svo að yfirvöld skýli sér á bak við að um Evróputilskipanir sé að ræða og að þær megi ekkert túlka. En við sem störfum beggja vegna, þ.e. hérlendis og einnig í EU, vitum að slíkar tilskipanir eru meðhöndlaðar öðruvísi innan Evrópusambandsins. Innan sambandsins túlka eftirlitsaðilarnir reglurnar og sníða þær að hverri atvinnugrein fyrir sig til að framkvæmdin sé möguleg. 

Dæmi um bókstaflegt eftirlit Íslenskra stjórnvalda er þegar afla af Íslandsmiðum var landað úr erlendu skipi í Færeyjum. Aflinn var úr veiðiferð þar sem íslenskur eftirlitsmaður hafði verði um borð allan tímann. Fyrst var aflinn úrtaksviktaður og seldur á uppboðsmarkaði. Úrtaksvigtun var í samræmi við síðustu tvær veiðiferðir á undan. Þrátt fyrir þessa niðurstöðu í fyrstu höfn fannst íslenskum stjórnvöldum ástæða til að fylgja aflanum í gegnum fiskmarkað í Færeyjum og með skipi til Danmerkur. Án þess að missa sjónar á farminnum var fiskinum síðan fylgt með bíl til Þýskalands. Eftirlitsaðillinn svaf að sjálfsögðu í bílnum og eftir sölu á markaði í Þýskalandi var loksins talið ljóst hvaða afli var um borð í skipinu. Annað lítið dæmi er um að skipi okkar var meinað að fara á sjó vegna þess að ekki lágu fyrir bankaábyrgðir til tryggingar greiðslna vegna veru eftirlitsmanns um borð! 

Áhyggjur mínar beinast að því að svo virðist sem við Íslendingar einir þjóða höfum eftirlit með reglum og reglugerðum einungis eftirlitsins vegna, í stað þess að framkvæmd eftirlitsins miðist við að sannreyna hvort reglum sé fylgt. Ég hef alltaf verið talsmaður eftirlits og vil að það sé öflugt og tryggi að menn fari að lögum. Mér finnst ég hafa rétt til að hafa skoðun á eftirlitinu og þróun þess og að eftirlitsaðilar eigi að vera í samvinnu við þá sem í greininni starfa til að gera eftirlitið skilvirkt og ódýrt. 

Markaðir

Neytendamarkaðurinn í dag einkennist af því að vörumerkjum framleiðenda er að fækka. Samþjöppun smásöluverslunar í Evrópu er hröð og stöðugt meira áberandi. Risamarkaðir með eigin vörulínur eru að að ná stærri og stærri markaðshlutdeild og kostnaður framleiðenda við markaðsetningu eigin vörumerkja er fyrirtækjunu ofviða. Tesco í Bretlandi og ALDI Þýskalandi eru dæmi um vörumerki verslanakeðju en þar getur fólk verslað nánast hvaða vöru sem er og treystir því að varan uppfyllir gæðakröfur þeirra. Staðreyndin er sú að fólk treystir orðið fullkomlega því sem frá þessum merkjum kemur og er ekkert að hugsa um hvar varan er framleidd eða hvaðan hráefnið kemur. Neysluhegðunin er þannig í dag að fólk kaupir merkið sem það treystir en hefur minni og minni þekkingu á því hvaðan varan raunverulega er. Það lætur í raun þá ábyrgð í hendur viðkomandi stórmarkaða. Þetta sama fólk verður hins vegar fyrir áhrifum frá fréttum af því hvernig ástatt er með fiskistofna hér og þar og tekur það til sín, en reynir hins vegar ekki að leita sér upplýsinga um hvaðan varan sé, heldur alhæfir út frá þeim fréttum sem bornar eru fram. Þannig má nefna ástand þorskstofnsins í Norðursjó og hvernig umræðan um hann hefur áhrif á neyslu fisks í Bretlandi.

Þekking fólks á fiski og uppruna hans skiptir máli þegar kemur að því að velja á milli tegunda eins og þorsks og alaskaufsa. Alaskaufsinn er hvítur og fallegur fiskur og í raun ekkert verri matfiskur en þorskurinn, en veitt magn hans er meira en þrefalt magn af veiddum þorski. Það er sem fyrr, fólki er nokkuð sama hvaðan fiskurinn er upprunninn, það er að kaupa gæðin sem felast í vörumerkinu.

Markaðir fyrir karfaflök í Þýskalandi hafa einkennst af flökum með beini vegna þess að framleiðendum hefur ekki tekist að framleiða beinlaus flök á samkeppnishæfu verði. Nú stendur neytandinn frammi fyrir því vali að hafa á sambærilegu verði annars vegar karfaflök í neytendaöskju með beinum og hins vegar beinlaus. Ákvörðun neytanda um valið byggir á því að beinlausa varan er þægilegri og á sambærilegu verði. Hvora öskjuna hann velur er í raun ekki spurning. Neytandinn á litla möguleika á að vita hvar viðkomandi fiskur er framleiddur. Eina sem gefur það til kynna smátt letur aftan á öskjunni T-12035 eða IS-12035 Þetta er eina sem gefur til kynna hvort varan er framleidd á Íslandi eða Kína. Það sem skiptir hann máli er að fiskurinn er í öskju sem merkt er vörumerki sem hann treystir og hann veit þess vegna að hann er að kaupa gæði. 

Talandi um gæði, þá hefur þróunin verið sú undanfarið að gæðin skilgreina í raun hvað boðlegt er á markaðnum. Hægt er að tala um að ákveðin vara hafi ákveðið bil gæða sem telst til ásættanlegra gæða. Ásættanleg gæði eru þannig að svo lengi sem varan sem þú framleiðir nær inn á umrætt gæðabil, þá er varan þín inni. Stórmarkaðir skilgreina gæðin og ekki fæst betra verð fyrir aukin gæði.

Þetta er eitt besta dæmið um það hvernig meðhöndlun öll er orðin með hráefnið. Sjófrysti úthafskarfinn er orðinn það góð vara að hægt er að flytja hann alla leið til Kína, þar sem hann er síðan unninn og hann síðan fluttur aftur á markað í Þýskalandi-beinlaus- og boðinn neytendanum á sama verði og karfinn sem unninn er á vinnsluskipum Íslendinga. Kína er þannig orðinn framleiðandi sem getur boðið neytandanum í Evrópu ásættanleg gæði. 

Þetta er raunveruleg ógn við framleiðslu okkar Íslendinga

Oft er því haldið fram hér að sjávarútvegsfyirtæki á Íslandi séu orðinn allt of stór og ekki er pólitískur vilji til þess að sjávarútvegsfyrirtæki á Íslandi stækki frekar. Ég tel sjávarútvegs fyrirtæki á Íslandi lítil í alþjóðlegum samanburði. Við þurfum ekki að fara lengra en til Þýskalands en fiskiréttarverksmiðja Picken Pach Hussmann & Hahn í Þýskalandi áætlar að framleiða um 70 þús tonn af fullunum afurðum árið 2003 en til samanburðar var allur þorskútflutningur Íslendinga árið 2002 um 116 þús tonn. Það eru veiddar um 3 milljónir tonna af Alaskaufsa í heiminum en Alaskaufsi er eitt algengasta hráefnið í brauðaðar fiskafurðir. Eitt fyrirtæki í Ameríku, American Seafood, gerir nú út fimm skip á alaskaufsa og veiða þau um 250 þúsund tonn árlega. Aflinn er flakaður og miðað við vinnslunýtingu upp á um 35% eru þessi fimm skip að framleiða um það bil sama magn og við Íslendingar erum að framleiða úr öllum þorskafla okkar, miðað við um 50% nýtingu.

Styrkur og veikleikar Íslendinga

Á meðan raunverulega er sótt að okkur af iðnaði sem gæti gjörbreytt landslagi í fiskvinnslu á Íslandi, erum við Íslendingar alltaf að berjast við stjórnvöld og fjölmiðla á okkar heimavelli. Það er sótt að þeim sem í sjávarútvegi starfa. Fyrirtækin eru of stór, eigendur þeirra eru að arðræna þjóðina og svona mætti lengi telja. Samkeppnishæfni okkar gagnvart erlendum aðilum batnar ekki við að eyða orkunni í innbyrðis deilur. Við þurfum á liðsinni stjórnvalda að halda fremur en sífelldar deilur um tilvist stórra sjávarútvegsfyrirtækja og fiskveiðistjórnunarkerfisins sem við búum við. Það er mat mitt að við þurfum að gera mun betur til að standast samkeppni á alþjóðavetvangi í framtíðinni.

